Бәйрәм белән котлау.

Туймәт төп белем мәктәбенең 8 нче сыйныф укучылары Бөек Җиңүнең 71 еллыгы уңаеннан тыл һәм хезмәт ветераннарын, сугыш чоры балаларын якынлашып килүче бәйрәм белән котладылар. 

Рәхмәт сезгә, рәхмәт авылдашлар,

Рәхмәт сезгә яңа буыннан

Май гөлләре чәчәкләнгән чакта,

Соңгы фашист өйдән куылган.

Килмешәкләр өчен ил капкасын

Мәңге ачылмаска яптыгыз.

Сүнмәс нинди хәтәр җилләрдә дә

Сезнең гомер, сезнең яктыгыз.

Тимур отрядлары шефлык итә.
Без - варислар, эзтабарлар белән берлектә ярдәмчесез калган картларның, ялгызларның, сугыш, тыл, хезмәт ветераннарының өйләренә барабыз, аларның хәлләрен белеп, ярдәм кулыбызны сузабыз. Бөек Җиңүнең 71 еллыгы уңаеннан хөрмәтле ветераннарыбызны бәйрәм белән котлап хәлләрен белдек, йорт эшләрендә булыштык. Изге эшебезне бик теләп башкарабыз, "Тимурча" яшәвебез белән горурланабыз. 

Рәсем һәм кул эшләре конкурсларының нәтиҗәләре.

Бөек Җиңүнең 71 еллыгын  каршылап  Туймәт төп белем мәктәбендә үткәрелгән  рәсем  һәм кул эшләре конкурсында актив катнашулары өчен Туймәт төп белем мәктәбенең  1 – 8 нче сыйныф укучылары  Мактау кәгазьләре белән бүләкләнделәр.  Аларга киләчәктә дә иҗат уңышлары телибез!

Эзләнүле эш тәмам.

Бөек Җиңүнең 71 еллыгы уңаеннан Туймәт төп белем мәктәбендә барлык укучылар катнашында эзләнүле эш үткәрелде. Ул авылның "Үлемсез полкын" тулыландыру юнәлешендә оештырылган иде. Эзләнүле эш барышында укучылар һәм укытучылар тарафыннан сугыш кырында үлеп калган 16 туймәтленең фотосүрәтләре табылды. Алар турында кыскача мәгълүмат теркәлеп фотосүрәтләр зурайтылдылар. Коллектив көче белән бу сүрәтләр махсус рамкаларга урнаштырылдылар. Киләчәктә алар мәктәп диварындагы "Үлемсез полк" стендында урын алачаклар.

Билгесез солдат һәйкәле янында митинг.
8 май көнне Туймәт авыл халкы, авыл җирлегендәге оешма вәкилләре, Туймәт төп белем мәктәбе  коллективы һәм укучылары,  кайткан кунаклар авыл уртасында урнашкан Билгесез солдат һәйкәле янына җыелдылар.  Анда Бөек Җиңүнең 71 еллыгы уңаеннан  митинг оештырылды. 

Митингта чыгыш ясаучылар да, шушы олы бәйрәм белән котларга, иң җылы, изге теләкләрен җиткерергә теләүчеләр дә бихисап булды. Кызганыч, Туймәт авылында бүгенгесе көндә бер генә Бөек Ватан сугышы ветераны да калмады. Алар барысы да мәрхүмнәр. Авыр, ач-ялангач  сугыш елларын кичергән тыл хезмәткәрләренең дә рәтләре көннән-көн сирәгәя бара. Тантаналы митинг барышында әйтелгән барлык изге теләкләр, җылы сүзләр мәрхүм ветераннарның рухына дога булып барсын, ә исәннәрнең киләчәк тормышына бәхет, тыныч күк йөзе, гомернең булган кадәренә ныклы исәнлек бирсен иде дигән теләктә калабыз. 

Район үзәгендә тантаналы митинг үтте.
Ватаныбыз фашистлар белән сугышта 27 миллион кешесен югалтты. Кечкенә генә Туймәт авылыннан да 190 ир-егет Ватан каршында изге бурычларын үтәргә алынган. Яу кырында ятып калганнар яки булмасын туган илгә кайткач вафат булганнар истәлегенә багышланган "Үлемсез полк" акциясен дәвам итеп, без Туймәт төп белем мәктәбе укытучылары район үзәгендә оештырылган митингта катнаштык.

Рәхмәт Сезгә!

Рәхмәт, ветераннар!

"Үлемсез полк" акциясендә катнаштык.
Бүген Бөек Җиңү көнендә илебезнең барлык почмакларында "Үлемсез полк" акциясе үтте.  Туймәт авылында да сугыш кырында ятып калган, шушы авыр елларның барлык ачысын татыган тыл ветераннарының, илгә Җиңү алып кайту бәхете насыйп булган сугыш ветераннарының сүрәтләрен тотып яшь буын вәкилләре урамнардан атлады. Кечкенә генә авыл өчен дә әлеге тарихи чара зур күләмле булып чыкты. Сугыш һәм тыл батырларының каһарманлыгын  мәңгеләштерү, аларның исемнәрен киләчәк буыннарга тапшыру бик кирәкле һәм изге эш. 

